
 

Croesawu teuluoedd i’ch safle 
Awgrymiadau defnyddiol am gefnogi eich staff a 
gwirfoddolwyr i roi croeso cyfeillgar i deuluoedd sy’n 
ymweld. 

Staff blaen y tŷ yn helpu i wisgo ymwelwyr ifanc mewn gwisgoedd Eifftaidd Hynafol yn 
Amgueddfa Bolton. © Cyngor Bolton / Gwasanaethau Llyfrgell ac Amgueddfa Bolton. 

Crëwyd y canllaw hwn mewn partneriaeth â Sarah Shaw Cyfarwyddwr Museum Tales Ltd. 
Cyn iddi wneud y swydd hon roedd hi’n Rheolwr Dehongli i Deuluoedd Cenedlaethol yn 
English Heritage ac mae’r profiad a gafodd hi yn y rôl honno wedi helpu i ffurfio’r adnodd 
hwn. 

Mae Kids in Museums yn credu y dylai pob amgueddfa roi blaenoriaeth i groesawu 
teuluoedd i’w safle, ond mae hynny’n syniad sy’n gallu gwneud staff a gwirfoddolwyr braidd 
yn nerfus. Rydyn ni wedi creu’r canllaw byr hwn a’r fideos i gyd-fynd ag o i’ch cefnogi chi 
a’ch tîm wrth i chi ddatblygu amgylchedd mwy croesawgar i deuluoedd. 

Beth sy’n eu rhwystro rhag cyfranogi: Teuluoedd 

Rydyn ni’n gwybod bod llawer ohonoch yn gwneud gwaith gwych yn croesawu teuluoedd 
i’ch safleoedd – mae ein Gwobr Amgueddfeydd sy’n Croesawu Teuluoedd bob blwyddyn yn 
dyst i hynny. 

https://www.museumtales.co.uk/
https://kidsinmuseums.org.uk/?post_type=mb_resource&p=8491&preview=true
https://kidsinmuseums.org.uk/what-we-do/family-friendly-museum-award/


 
Yn anffodus, dydy teuluoedd ddim bob amser yn cael y profiad hwn. Mae adroddiad ymchwil 
gan Amgueddfa Derby o bobl nad ydynt yn ymweld yn dweud mai’r ddau rwystr pennaf i atal 
teuluoedd rhag ymweld â’u hamgueddfeydd yw bod y staff yn sarug neu’n ddigroeso, a’r 
ffaith fod ganddyn nhw ofn cael eu beirniadu am ymddygiad eu plant. 

Yn ein adroddiad Rhwystrau i Gyfranogaeth Plant, Teuluoedd a Phobl ifanc mewn 
Amgueddfeydd gwelsom fod hyn yn cael ei waethygu gan brisiau tocynnau uchel, diffyg 
deialog rhwng teuluoedd ac amgueddfeydd, a rhwystrau ymarferol, er enghraifft digon o le i 
ddod â bygi i mewn. 

Rydyn ni’n gwybod hefyd nad ydy ein safleoedd treftadaeth yn ddigon cynhwysol. Mewn 
erthygl yn The Guardian dywedwyd bod 42% o rieni plant sydd ag anghenion ychwanegol 
wedi teimlo’n anghyfforddus yn un o’n safleoedd. 

Rydym yn hynod o ymwybodol bod cyfyngiadau COVID-19 wedi ychwanegu mwy o 
rwystrau i atal teuluoedd rhag ymweld. Er enghraifft, mae pobl sy’n gofalu am blant wedi 
nodi bod systemau un-ffordd yn heriol am eu bod nhw’n cael trafferth gadael y system i fynd 
yn ôl at eu bygi neu os oes angen stopio i fwydo plentyn. Rydym wedi llunio adnodd ailagor, 
sy’n orlawn â chyngor am fynediad ac am ymgysylltu’n gyfeillgar â theuluoedd yn y ‘normal 
newydd’ hwn. 

Beth sy’n eu rhwystro rhag cyfranogi: Staff a 
gwirfoddolwyr  

Yn ystod ei hamser gydag English Heritage, gwnaeth Sarah arolwg o’r staff a’r gwirfoddolwyr 
i ofyn am eu profiadau o weithio gyda theuluoedd. Canfu’r ymchwil hwn bod cyfran o staff a 
gwirfoddolwyr yn cael y syniad o ymgysylltu â phlant yn heriol. Nododd nifer o aelodau’r 
staff eu bod nhw’n pryderu ynglŷn â ‘gwneud pethau’n anghywir’ neu’n poeni am faterion 
diogelu neu’n teimlo eu bod nhw’n rhy brysur wrth werthu tocynnau i ymgysylltu’n 
uniongyrchol â’r plant. 

Ond, mae’r ffordd y mae staff amgueddfa’n ymwneud â theuluoedd yn ffactor pwysig yn yr 
amgueddfeydd hynny sy’n gwneud yn dda yn ein Gwobr i Amgueddfeydd sy’n Croesawu 
Teuluoedd. 

Pam ydyn ni angen gwneud newid? 

Wrth gwrs, fel sefydliadau rydyn ni eisiau i bawb deimlo bod croeso iddyn nhw ar ein 
safleoedd, ond mae mantais ariannol go iawn i hyn hefyd. Roedd y teuluoedd yn English 
Heritage yn darparu’r gwariant eilaidd uchaf y pen o’r holl ymwelwyr (hynny ydy’r arian 
maen nhw’n wario ar bethau eraill heblaw’r ffi mynediad, yn y caffi, yn y mannau gwerthu 
nwyddau ac ar docynnau ar gyfer arddangosfeydd ychwanegol). 

https://kidsinmuseums.org.uk/resources/derby-museums-non-visitor-research-report-2016/
https://kidsinmuseums.org.uk/resources/derby-museums-non-visitor-research-report-2016/
https://kidsinmuseums.org.uk/resources/hurdles-to-participation-of-children-families-and-young-people-in-museums-literature-review/
https://kidsinmuseums.org.uk/resources/hurdles-to-participation-of-children-families-and-young-people-in-museums-literature-review/
https://www.theguardian.com/culture/2019/oct/27/british-heritage-sites-not-inclusive-enough-survey-shows?utm_term=Autofeed&CMP=twt_gu&utm_medium=&utm_source=Twitter#Echobox=1572213342
https://kidsinmuseums.org.uk/resources/how-to-use-the-kids-in-museums-manifesto-to-plan-for-reopening/


 
Mae’r adroddiad Degawd o Gyfranogaeth yn y Celfyddydau yn nodi bod pobl sy’n ymweld ag 
amgueddfeydd fel plant yn fwy tebygol o ymweld fel oedolion, gan sicrhau eich taliadau 
mynediad yn y dyfodol. 

O edrych ar y darlun cyfan felly, mae’n talu i fuddsoddi yn eich ymgysylltiad â theuluoedd. 

Gwneud y newid  

Mae angen i newid ddod o’r tu mewn, yn hytrach na gweithio o’r brig i lawr. Yn English 
Heritage roedd staff, gwirfoddolwyr a theuluoedd oll yn cael eu cynnwys yn y gwaith er 
mwyn sicrhau bod pawb yn rhan o’r broses ac yn cael eu clywed a’u gwerthfawrogi. 
Sicrhaodd Sarah hefyd bod pob adran wedi ei chynrychioli yn ystod y cyfarfodydd, gan 
sicrhau bod pawb ar draws y sefydliad yn barod i ymrwymo. 

Mae’n bwysig cofio bod y syniad o ddechrau ymgysylltu â phlant yn gallu creu gofid i’ch tîm, 
yn enwedig os nad yw’n rhan o’u medrau arferol. Dyma rai awgrymiadau ymarferol i chi eu 
hystyried: 

Anogwch eich staff a’ch gwirfoddolwyr i gyd o leiaf i ddweud ‘helo’ a ‘hwyl fawr’ 
wrth blant o fewn y grŵp. Mae hyn yn rhoi’r argraff bod eich safle’n croesawu plant ac yn 
gwneud iddyn nhw deimlo’n rhan o’r profiad. 

Soniwch am y cyfleusterau i deuluoedd sydd gennych ar y safle, yn bersonol yn 
ystod eu hymweliad a hefyd ar y wefan. Bydd hyn yn helpu teuluoedd i gynllunio eu 
hymweliad. 

Anogwch eich tîm i dynnu sylw at yr adnoddau i’r teulu, fel llwybrau, blychau dillad 
chwarae neu offer rhyngweithiol. 

Mae bob amser yn syniad da i fuddsoddi mewn adnoddau rhesymol eu pris i’r 
teulu eu defnyddio, er enghraifft twymwr poteli neu gwpwl o gewynau sbâr rhag ofn y 
bydd rhywun yn anghofio eu bag newid. Mae rhagor o syniadau ystyriol ond rhad yn ein 
cyngor Ffyrdd am ddim ac isel eu cost o gyflawni Maniffesto Kids in Museums. 

I’r aelodau hynny o’r tîm sy’n fwy hyderus, anogwch nhw i gychwyn 
gweithgareddau chwareus neu i rannu ffeithiau difyr, er engrhaifft: 

• “Mae yna lew mawr gwych wedi’i stwffio yn yr ystafell gyntaf – allwch chi gyfri ei 
ddannedd i mi?” 

• “Mae gargoiliau o bob math ar y to, pa un yw eich ffefryn?” 
• “Allwch chi gyfri’r holl stepiau yn y tŵr clociau? Mae mor dal â 5 bws deulawr yn 

sefyll ar ben ei gilydd.” 

Mae hyn yn caniatáu i chi gyfathrebu gyda’r teulu ar y ffordd allan, oherwydd byddwch chi’n 
cyfeirio yn ôl at unrhyw awgrymiadau neu dasgau a roddwyd iddyn nhw. 

https://www.arts.gov/sites/default/files/2012-sppa-feb2015.pdf
https://kidsinmuseums.org.uk/resources/no-and-low-cost-ways-to-meet-the-kids-in-museums-manifesto/


 
Gwahoddwch ymwelwyr i roi adborth am eu profiad er mwyn i chi allu gweld a 
ydych chi’n gwella ac i ddysgu wrth fynd. Gallwch roi cerdyn adborth wrth y drws ymadael 
neu hwb i ymwelwyr adael ymateb ar TripAdvisor neu ar y cyfryngau cymdeithasol. 

Gallwch fynd gam ymhellach drwy fuddsoddi swm bach o arian i gael effaith 
fawr. Gallai safle milwrol brynu chwiban a gofyn i’r plant wrando amdano a rhedeg draw 
atoch chi pan fydden nhw’n ei glywed. Yna gallwch chi wneud gweithgaredd byr fel gofyn 
iddyn nhw ffurfio llinell a gorymdeithio fel milwyr, yna eu hanfon yn ôl at eu teuluoedd gyda 
chyfarwyddiadau i sicrhau bod yr oedolion yn ymddwyn. 

Buddsoddwch mewn paent bwrdd du a chreu arwyddion chwarae y gallwch eu newid yn 
ddyddiol. Gallai’r rhain fod yn bethau hwyliog i edrych allan amdanynt neu gallech osod 
heriau fel ‘pwy sy’n gallu sefyll hiraf ar un droed?’. 

Mae’r rhain yn weithgareddau rhyngweithiol cyflym sy’n ychwanegu ychydig o hwyl i’r 
ymweliad. Mae hyn yn arbennig o ddefnyddiol os nad oes gennych lawer o adnoddau 
chwarae ar y safle i’r plant. 

Ymdrin â sefyllfaoedd anodd  

Weithiau, gall teulu ymddwyn mewn ffordd yr ydych chi fel tîm wedi cytuno ei bod yn 
annerbyniol. Er enghraifft, dringo ar gadair hynafol yn eich casgliad neu fod yn swnllyd mewn 
lle arddangos myfyriol. Mae’n bwysig eich bod yn ymdrin â hyn mewn ffordd gyfeillgar, 
oherwydd mae’n siŵr y bydd y teulu’n teimlo cywilydd eu bod wedi ‘gwneud rhywbeth o’i 
le’. 

Anogwch y tîm bob amser i fynd atynt gyda gwên a cheisio troi’r sgwrs yn un cadarnhaol. Er 
enghraifft, “Dw i’n gweld eich bod chi angen eistedd i lawr, mae gennym ni seddi cyfforddus 
iawn draw fan acw. Rydyn ni’n gofyn i bobl beidio eistedd ar y rhain am eu bod nhw’n hen 
iawn – pa mor hen ydyn nhw feddyliwch chi?” 

Mynd gam ymhellach  

Unwaith y byddwch chi wedi cael y pethau sylfaenol yn gywir, efallai y bydd hi’n bryd i chi 
ystyried eich agwedd ehangach tuag at deuluoedd, gan ymdrin efallai â newid agwedd yn eich 
sefydliad, neu ychwanegu “croesawu teuluoedd” i’ch gwerthoedd craidd. 

Byddem yn argymell eich bod yn gweithio fel tîm i wneud y newid hwn, gan sicrhau bod 
cyfranogwyr ar draws yr amgueddfa’n cymryd rhan yn y broses o wneud penderfyniadau. 

Pan fydd gennych weithgor yn ei le, cychwynwch drwy wneud dadansoddiad SWOT i’ch 
helpu i ganfod beth sy’n gweithio, beth sydd angen ei wella a sut y gallwch wneud y defnydd 
gorau o’ch adnoddau. Mae hwn yn fan cychwyn gwych a gallwch ddefnyddio ein Maniffesto 
Kids in Museums i’ch helpu i siapio’r sgwrs. 

https://kidsinmuseums.org.uk/?post_type=mb_resource&p=8422&preview=true
https://kidsinmuseums.org.uk/what-we-do/manifesto/
https://kidsinmuseums.org.uk/what-we-do/manifesto/


 
Yna, ystyriwch pa newidiadau rydych eisiau eu gwneud, efallai gan ehangu ar bwy rydych chi 
eisiau bod fel sefydliad. Bydd datganiad cenhadaeth syml a chyfres syml o egwyddorion yn 
rhoi dogfen drefnus i chi gyfeirio ati. 

Yn English Heritage, cynhyrchwyd llawlyfr am groesawu teuluoedd oedd yn esbonio’n glir i’r 
staff i gyd beth oedd dyheadau’r sefydliad a sut roedden nhw’n gobeithio eu cyflawni nhw. 

Gallai ystyriaethau ymarferol eraill gynnwys: 

• ychwanegu ‘yn croesawu teuluoedd’ i’ch disgrifiadau o rolau’r staff a’r gwirfoddolwyr. 
Bydd hyn yn eich helpu i recriwtio pobl sydd â’r un meddylfryd ac sy’n cefnogi eich 
ethos. 

• gofyn i un o’ch tîm fod yn bencampwr croesawu teuluoedd sy’n annog gweddill y tîm 
i feddwl am syniadau gwych ar gyfer gweithgareddau ac adnoddau i ysgogi chwarae. 

• ychwanegu ‘croesawu teuluoedd’ i’ch cyfarfodydd tîm misol. Gall hynny fod yn gyfle i 
drafod unrhyw broblemau sydd wedi codi, rhannu sylwadau gan aelodau’r staff neu 
ddathlu gweithgareddau da.  

• cofrestru ar y Cynllun Croesawu Bwydo ar y Fron, neu gynllun tebyg, i ddangos eich 
cefnogaeth i rieni sy’n bronfwydo. 

• cofrestru ar gyfer ein Maniffesto Kids in Museums, a rhannu ein logo ar eich gwefan 
a’ch defnyddiau printiedig. 

• Dod â rhywfaint o hyfforddiant allanol i mewn os byddwch yn teimlo bod angen 
gwneud hynny. 

Mae gennym amrywiaeth o astudiaethau achos gan yr amgueddfeydd a gymerodd ran yn ein 
prosiect Chwarae mewn Amgueddfeydd mewn Byd sy’n Cadw Pellter Cymdeithasol, yn 
trafod syniadau chwareus y gallwch eu gweithredu ar eich safle chi gyda mesurau cadw 
pellter cymdeithasol. 

Mae hefyd werth edrych ar ein adnoddau hygyrchedd i sicrhau bod eich adnoddau, gwefan a 
chyfleusterau’n ateb gofynion yr ymwelwyr i gyd. 

Hyd yn oed os na fydd eich tîm yn gwneud unrhyw beth arall, gwenwch! Mae gwên gyfeillgar 
yn gychwyniad da i ymweliad gwych ac yn dangos eich bod yn lle croesawgar i deuluoedd. 

  

Gwyliwch ein ffilmiau sy’n cyd-fynd â hwn: Croesawu teuluoedd i’ch safle. 

  

Roedd hi’n bosibl cynhyrchu’r adnodd hwn diolch i arian gan Gronfa Genedlaethol 
Treftadaeth y Loteri. 

 

https://www.breastfeedingwelcomescheme.org.uk/
https://kidsinmuseums.org.uk/what-we-do/manifesto/
https://kidsinmuseums.org.uk/news/download-our-logo/
https://kidsinmuseums.org.uk/resources/category/play/
https://kidsinmuseums.org.uk/resources/category/accessibility/
https://kidsinmuseums.org.uk/?post_type=mb_resource&p=8491&preview=true

